
It-tieni parti ta’ intervista lill-Professur Carmel Cassal għall-proġett Filagrana li saret fit-
18 ta’ Marzu, 2025 minn Danica Abela.  

Danica Abela: Inti analizzajt is-suġġett tal-edukazzjoni bikrija u l-introduzzjoni tal-
Luteraniżmu f’Malta. Pereżempju, il-każijiet ta’ Don Andrea Axac, il-Kurat tal-Parroċċa 
tas-Siġġiewi, li kien ukoll is-Surmast tal-iskola tal-Imdina, u ta’ Don Francesco Gesualdo, 
li kien imexxi skola fil-Birgu, li kienu involuti fit-tagħlim ta’ Luteraniżmu. Xi tgħidilna fuq 
din l-influwenza li tidher li infiltrat fl-Imdina u fit-Tlett Ibliet? U fl-Imdina, kien hemm 
kunflitt bejn dan iċ-ċirku u l-membri tal-Kapitlu, speċjalment l-Isqof ta’ dak iż-żmien?  

Carmel Cassar: Ħafna mistoqsijiet. Nipprova nirrispondi. L-aktar punt fundamentali li 
jiena dan l-aħħar sirt konxju tiegħu, grazzi għall-fatt li ġejt espost għall-ittri ta’ Dusina, hu 
illi għalkemm qed jirreferu għall-Protestantiżmu li kien hawn Malta bħala Luterani, anke 
Dusina jgħid hekk, però jissemma l-fatt illi dawn il-Luterani kollha telqu lejn Ġinevra, 
Ġinevra l-kelma li jużaw, ‘Geneva’, jiġifieri. Jekk inti tmur Ġeneva, mela allura inti mhux 
Luteran, imma Kalvinist. Kalvinu kien hemm, Geneva. Jiġifieri dawn kienu, tagħmel ħafna 
sens, dawn kienu Protestanti fuq l-istil tal-Ugonotti ta’ Franza, Protestanti Kalvinisti mhux 
Protestanti Luterani. Però interessanti li l-Knisja ma kinitx tagħmel distinzjoni, dina kellha, 
ċjoè anke l-Inkwiżizzjoni, ma kinitx tagħmel distinzjoni, allura kollha kienu Protestanti, 
mela, peress li Luteru kien l-ewwel wieħed li ħoloq il-problemi tal-Luteraniżmu fir-
Riforma Protestanta. Allura dawn, jekk inti minn Zurich u inti ta’ Zwingli jew inti Anabaptist 
jew inti Kalvinista, li Franza kienu jgħidulhom Ugonotti, l-istess ħaġa, u l-Ingilterra 
jgħidulhom ‘Puritani’, l-istess ħaġa, huma l-istess tip ta’ nies, kollha Kalvinisti dawk, ta’ 
John Knox tal-Iskozja, l-istess. Dawk kollha Kalvinisti allura għalihom kienu Protestanti, 
mela Luterani. Għandna każ partikolari u dan l-aħħar sfortunament tlift ir-referenza, għax 
meta tieħu ħafna referenzi, jiena niktibhom fuq karti żgħar (sic.) immisplejsjajtha (to 
misplace) xi mkien. Meta, pereżempju, hawnhekk, ġo Malta, ġo taverna ġol-Birgu, marru 
grupp ta’ Franċiżi l-Ġimgħa u lil  tat-taverna talbuh iċ-chicken, hawn it-tiġieġ, u wieħed 
ikkummenta qal, “Dawn il-Franċiżi kollha Luterani!” Speċi, interessanti, huma ma kinux 
Luterani, probabbilment kienu Kalvinisti. Jiġifieri għalih, huma, għalih il-Franċiżi huma 
nies, naqra waħda mhumiex Insara tajbin. Qed niftiehmu? Kien hemm każi oħrajn. Imma 
dik kienet interessanti. U hija simili ħafna għal kif kienu jħarsu lejn l-isħarijiet. L-isħarijiet, 
jekk inti tara fuq wara, lejn l-aħħar page, fuq wara tad-dokument tal-proċess, issib ‘de 
sortilegio’. Imma d-‘de sortilegio’ hija ‘sorcery’, imma ma tfisser xejn. Għaliex? Għax jekk 
għandek ‘love magic’, huwa ‘de sortilegio’, jekk huwa ‘evil eye’, ‘de sortilegio’, jekk huwa 
‘necromancy’, huwa ‘de sortilegio’. Jekk inti tmur tfittex it-teżor hawn, ‘sortilegio’, kollha 
‘sortilegio’ dawn. Huma kellhom ħabta li ma kinux jagħmlu dawn id-distinzjonijiet fini ta’ 
dawn l-affarijiet, u allura, bħal speċi ta’, huma kollha ‘de sortilegio’ kienu jniżżluhom, 
kienu jagħmlu hekk ukoll għall-Protestantiżmu. Allura l-Protestanti kienu kollha Luterani, 
imma jidher ċar, jiġifieri, anke minħabba l-preżenza ta’ ħafna, speċjalment fil-Birgu, u 
eventwalment, anke l-Belt, u Bormla u l-Isla, imma speċjalment il-Birgu u l-Belt, il-
preżenza qawwija ħafna tal-Franċiżi. Ma rridux ninsew li l-Kavallieri Franċiżi kellhom tliet 



lingwi hawnhekk. Kellek il-Langue ta’ Auvergne, Provence, Provence hija l-eqdem waħda 
tal-Ordni, hi l-ewwel waħda li saret bħala lingwa, u għandek l-Auberge, u hawn, għandek 
France, France hija l-Île-de-France, fejn għandek Pariġi ’l fuq. U kienu kbar, kienu 
b’saħħithom. Jiġifieri meta, meta r-Rivoluzzjoni Franċiża tilfet, l-Ordni tilfet it-territorji 
tagħha. Ftaqret, għax ħafna mill-income kien jiġi minn Franza, jiġifieri.  

DA: U dan li qed tgħid inti, il-Luteraniżmu u l-branches tal-Protestantiżmu, fl-Imdina? 

CC: Li kellek hija Don Andrea Axac, li kien it-teacher, biex ngħidu hekk. Dana kellu knisja 
tas-Salvatur, għad hemm, jekk inti tmur fuq is-swar tal-Imdina, tara dik l-istatwa tas-
Salvatur. Dik kienet il-parti ta’ wara tal-knisja. Għadha hemm sal-lum. Jekk inti 
prattikament titla’ fuq is-swar, lejn il-Fontanella, ngħidlu jien, tara l-istatwa tas-Salvatur. 
Dik kienet il-knisja li kienet isservi bħala grammar school ta’ Don Andrea Axac, li hi 
interessanti ħafna għaliex dan suppost ma baqax. Dan tellgħuh Santa Maria sopra 
Minerva, quddiem l-Inkwiżizzjoni. Hemm kienet is-sede tal-Inkwiżitur. Santa Maria sopra 
Minerva huwa ġiex passi ’l bogħod mill-Pantheon ġo nofs Ruma, jiġifieri, u hu kellu, kellu 
ħafna penitenzi x’jagħmel, imma fost oħrajn, suppost, kellu jieqaf milli jgħallem aktar. 
Imma mbagħad għandek evidenza fl-Arkivju, hawnhekk, illi deher, u wieħed imħallef 
deher quddiem Dusina u qallu, “Jiena lil Don Andrea Axac rajtu qabel ma ġie, qabel ma 
tellgħuh Ruma quddiem it-Tribunal tas-Santo Officio, u anke wara jgħallem fl-iskola.” 
Jiġifieri dan, għalkemm it-Tribunal u Ruma ddeċidew, jiġifieri, it-Tribunal qalulu biex jieqaf 
jgħallem. Dan baqa’ jgħallem u l-Katidral ma qallu xejn. L-Università, it-town council ma 
qalulu xejn, u ħallewha għaddejja. Tafu intom, il-grammar school kienet biċċa bejn il-
Katidral u l-Università, it-town council. Jiġifieri dawn, anke jekk ħarġet sentenza minn 
Ruma biex ma jibqax jgħallem, xorta baqa’ jgħallem. Naħseb ikkontrolla x’jgħid, naħseb 
jiena. Però li hemm interessanti anke, jiġifieri, Don Francesco Gesualdo kellu l-istess 
storja. Skont l-ittri ta’ Dusina, Don Francesco Gesualdo għamel manuvra u ħarab minn 
Malta. Ma rridux ninsew li huwa kien Kappillan tal-Ordni, kien Franċiż, ma nafx minn liema 
Lingwa ta’ Franza kien, però jidher li ħarrbuh, skont Dusina. Aħna konna naħsbu, għax 
kien qalha Salelles, li kien il-konsultur tal-Inkwiżizzjoni, fl-elf sitt mija sitta u sittin jew 
ħamsa sittin, insejt id-data eżatt, u eventwalment rrepetieha Salviati fil-Memorie tiegħu, 
illi Francesco Gesualdo kienu ħarquh. Le, skont Dusina ma kinux ħarquh, pjuttost kienu 
rranġawlu l-Kavallieri biex jaħrab. Il-Kavallieri kienu jħobbu jagħmluha din, ikun hemm 
wieħed minn tagħhom u jgħinuh jaħrab, u kulħadd jagħlaq għajnejh it-tnejn biex jaħrab. 
Għamlu hekk, jidher, eventwalment, ma’ Caravaggio. Jiġifieri din kienet xi ħaġa komuni. U 
ma nafux x’sar minnu. Li nafu hu li dejjem jikkummenta Dusina fl-ittri tiegħu li dawn kienu 
jmorru Geneva. Geneva, jiġifieri Ugonotti, jew inkella Kalvinisti.  

 DA: Qabel l-1530, kien hawn skola waħda fl-Imdina. Kif żviluppat l-edukazzjoni fi żmien 
il-Kavallieri?  

CC: Mistoqsija importanti din. L-ewwel nett, kien hawn skejjel żgħar li kienu jmexxuhom 
surmastrijiet, ħafna minnhom kienu jkunu qassisin, u dan dejjem kont issibhom ukoll fil-
bliet iż-żgħar tal-Port, u ġieli anke barra, pereżempju kien hemm mir-Rabat, hawnhekk ir-



Rabat, l-Imdina, kellek, pereżempju, l-Isla, kellek il-Birgu, kellek Bormla. Dawn kien 
ikollhom kamra u kienu jgħallmu l-basics. Dawk li aħna ngħidulhom it-‘three Rs’ – jiġifieri 
writing, skużawni, reading l-ewwel, writing u arithmetic. Mela, jekk inti toqgħod tosserva, 
li anke s-sorijiet kienu jagħmlu hekk. Ma rridux ninsew li s-sorijiet kienu tal-klawsura, 
jiġifieri kellek, imma dawk kienu jgħallmu l-bniet. Jiġifieri kellek bniet, eżempju Betta 
Colario, le, Isabetta Caruana, ta’ Għawdex, dik kienet għamlet numru ta’ snin l-Imdina, 
hawn, San Pietru. U dawk kienu jgħallmuhom, pereżempju kienet tifhem bit-Taljan, allura 
meta kienet il-Matriċi t’ Għawdex, dak iż-żmien, illum il-Katidral, kienet tisma’ xi 
predikatur bit-Taljan, kienet tiġbor koċċ nisa madwarha u tittranslejtja bil-Malti biex 
jifhmu. Din interessanti. Jiġifieri hi kienet taf bit-Taljan. Jekk inti toqgħod tosserva wkoll il-
firem, ġieli ssib xi mara, anke fl-Arkivji tal-Inkwiżizzjoni, li ma tiffirmax bis-salib, tiffirma 
isimha. Dan huwa żvilupp kbir, għaliex inti l-ewwel kont taqra, titgħallem taqra, taqra biss. 
Is-sorijiet kienu jkunu jafu jaqraw biex ikunu jistgħu jaqraw it-talb u l-brevjar, eċċetra, li 
kellhom. Imbagħad titgħallem tikteb, allura titgħallem tiffirma ismek. Dak huwa t-tieni 
livell. Imbagħad titgħallem l-abacus, is-somom, il-plus u l-minus, imma titgħallem. 
Jiġifieri jekk inti tgħallimt dawn l-affarijiet, inti għandek il-bażi, u dawn kienu 
jgħallmuhom, jiġifieri, qed ngħidlek, ħafna minnhom kienu jkunu qassisin jgħallmu, anke 
fis-seventeen hundreds, joħorġu ħafna. Hemm studju, jekk m’iniex sejjer żball, ta’ 
Monsinjur Borg, fil-Melita Historica, li jirreferi għalihom dawn, skejjel ‘Outside the 
Collegium Melitense’, mingħalija seventy four jew seventy five. Huwa studju interessanti 
ferm, jiena użajtu eventwalment, u ovvjament għamilt referenzi għalih, imma sibt xi 
affarijiet oħrajn ukoll. Jindikaw li kien hemm attentat biex in-nies jedukaw ruħhom, jiġifieri 
dan kien żvilupp kbir li sar fi żmien il-Kavallieri. Imbagħad kellek il-kunventi, jiġifieri, 
pereżempju kellek kunventi li kienu jagħmlu higher studies, biex ngħidu hekk. Nagħmlu 
mod, it-Tereżjani ta’ Bormla kienu jgħallmu ukoll l-Għarbi. Għaliex? Biex in-nies ikunu 
jistgħu jmorru l-missjoni. Jiġifieri kellhom skop it-Tereżjani ta’ Bormla, li qegħdin fuq ix-
xatt, hemm. Għandek pereżempju, għandek id-Dumnikani, li wkoll kellhom, jiġifieri, u l-
Franġiskani wkoll, kollha kellhom, jiġifieri kienu jgħallmu dawn l-affarijiet. Li hemm 
importanti li meta ġie l-Collegium Melitense beda jikkejterja (to cater), primarjament, 
anke għall-qassisin, imma anke għal nies oħrajn, u hemmhekk kienu jagħmlu dik li 
jgħiduha ‘skola sekondarja’, ‘grammar school’. Eventwalment, bdew anke jagħtu d-
degrees fl-elf u seba’ mija. Jiġifieri kienet, prattikament kollox kien lest meta telqu jew 
tkeċċew il-Ġiżwiti, fl-elf seba’ mija tmienja u sittin, kien faċli ħafna li jagħmlu l-Università 
għax kienu ppreparaw kollox. Il-Ġiżwiti kienu ħadmu kollox, jiġifieri, litteralment kien 
hemm kollox jiffunzjona, u kien hemm linked ma’ Ruma, jiġifieri kienu linked. M’iniex ċert 
jekk hux il-Gregorjan, nassumi, jew almenu l-Collegio Romano. 

DA: U l-iskola medika li waqqfet l-Ordni? 

CC: L-iskola medika kienet interessanti wkoll, għax l-iskola medika kienet abbinata mal-
isptar, mas-Sacra Infermeria. L-iskola medika kienet xi ħaġa illi kienet diġà in the making, 
kienu ilhom sejrin xi mija u erbgħin sena Malta, jagħmlu affarijiet ta’ dan it-tip, jiġifieri 
jgħallmu u jipprattikaw u affarijiet minn dawn, u allura kienet fi żmien il-Gran Mastru 



Cottoner, kienet naturali illi jagħmlu l-iskola wkoll. Imma kienet diġà hemm, il-qafas kien 
lest għax dawn ma kinux jaħdmu, ħa nagħmel skola medika jew ħa nagħmel skola. Dan 
kien jieħu ż-żmien u kont tibni sakemm eventwalment tasal f’ċirkostanza fejn inti għandek 
kollox jiffunzjona sew, hemm ħafna nies li huma b’esperjenza kbira. Hekk kienu jaħdmu 
dawn, mhux taqbad u toħloq xi ħaġa. Kienet ġa ilha sejra, tinħadem bil-mod, l-affari. U 
b’hekk issir xi ħaġa tajba, l-iskola medika, skola medika għadha tiffunzjona sal-lum, illum 
parti mill-Università, imma, jiġifieri, meta tikkunsidra li kienet struttrata u maħduma 
b’ċertu għaqal.  

DA: X’kienet is-sitwazzjoni tal-libertà tal-espressjoni, speċjalment fi żmien l-
Inkwiżizzjoni, fejn naraw nies jiġu akkużati minħabba kotba pprojbiti?  

CC: Diffiċli biex titkellem fuqha din, għas-sempliċi raġuni li ħadd ma kellu libertà tal-
esprezzjoni, imkien. L-idea tal-libertà tal-espressjoni hija xi ħaġa li ġiet wara r-Rivoluzzjoni 
Franċiża, ma kinitx normali. Jiġifieri inti jekk qiegħed tgħix ġo dis-soċjetà inti trid taqbel 
mal-kunċetti u mal-ideat u tiġbed ħabel wieħed ma’ dis-soċjetà. U għalhekk inti għandek 
gruppi li qishom maqtugħin mill-main say. Pereżempju, jekk inti, fejn naf jiena, Protestant 
u qed tgħix Malta li hija Kattolika, inti ttollerat. Imma ma jfissirx li tista’ toqgħod tagħmel 
l-affarijiet tal-Protestanti quddiem in-nies. Jien naf, pereżempju inti bħala Protestant 
tista’ tiekol il-laħam anke fil-Ġimgħa l-Kbira, imma jekk tagħmilha inti, ser tiġi fl-inkwiet. 
Mela allura kul laħam kemm trid imma mhux quddiem in-nies għax hekk qed toffendi lill-
kumplament tas-soċjetà. Kien hemm ċertu rispetti. Meta inti toqgħod tikkunsidra l-
affarijiet, il-perspettiva tagħhom dawn, tapprezzaha aktar. Din l-istess storja ta’ dak il-
Musulman, Musulmani hawn, u eventwalment il-Lhud ukoll, li kienu jagħmlu ħafna 
negozju, speċjament fis-seklu tmintax, kienu jiġu ħafna Lhud minn Livorno, Toscana jew 
inkella minn Tuneż, u dan imma trid tkun rispettuż inti għall-kultura tal-post li qed tgħix 
fih. U din kienet xi ħaġa komuni. Jekk jiena mmur pereżempju f’soċjetà Protestanta u jiena 
Kattoliku low profile, ma nistax immur nitlob f’nofs it-triq u nagħmel affarijiet, u ngħid u 
nipprova nikkonverti għar-reliġjon tiegħi. Dik mhix aċċettabbli, ma kinitx aċċettabbli. 
Allura ovvjament hemm kontroll ukoll fuq il-libri pprojbiti, jiġifieri inti l-kotba kienu jiġu 
ċċensurati. Fil-fatt kienu jtuhom dik li jgħidulha n-‘Nihil Obstat’, għadha hemm sal-lum. 
Mhux Malta biss, il-kontrolli kienu kullimkien. Jekk inti toqgħod tikkunsidra s-Saint James 
Bible tal-Protestanti, li sar mingħalija fis-sixteen o’ four, m’iniex ċert, anyway, dak 
ikkontrollat mill-kleru Anglikan tal-Knisja tal-Anglikana, jiġifieri. Jiġifieri dak għandu l-
blessing tagħhom li ovvjament differenti mill-Bibbja Kattolika li, by the way, dak iż-żmien 
kienet tkun bil-Latin, il-Bibbja Kattolika, mhux bl-Ingliż, anyway. 

DA: Il-pożizzjoni ġeografika tal-gżejjer Maltin għenet fl-iżvilupp kummerċjali ta’ pajjiżna, 
speċjalment fi żmien l-Ordni wara snin ta’ tmexxija fewdali. Kif dan l-iżvilupp affettwa lid-
demografija u l-infrastruttura ta’ Malta, speċjalment fin-naħat tal-Port?  

CC: Eħe, ħaġa interessanti, il-Kavallieri ħolqu dik li jgħidulha ‘a big divide’. Għandek, 
jiġifieri, fl-Antropoloġija, ‘the big tradition’ and, ‘the great tradition’, skużawni, u ‘the little 
tradition’. ‘The great tradition’ li hija tal-kultura għolja u sofistikata, fejn naf, arti, mużika, 



kont issib fil-Katidral, li kont issib San Ġwann, li kont issib fost ċertu klassi ta’ nies li jkunu 
jafu bil-Latin u bit-Taljan, jaqraw lil Dante u lil Virgilio, u ma nafx xiex, u għandhom id-
degrees xi wħud minnhom eċċetra, jistudjaw u oħrajn iġibu d-degrees minn barra, 
speċjalment minn Sqallija, l-Italja eċċetra. Imbagħad għandek il-kultura popolari, jiġifieri 
dik hija distinzjoni kbira. U din kienet toħroġ ħafna bejn in-nies tal-belt u n-nies tar-raħal. 
Il-belt, il-kunċett tal-belt, mhux il-kunċett tal-belt tal-lum, żgħira żgħira tal-Belt Valletta. 
Il-Belt, fi żmien il-Kavallieri, kienet iż-żona tal-Port. Huma kienu fil-Port għal raġunijiet 
prattiċi, għax mill-Port kellhom il-bastimenti u kont tista’ żżomm kuntatt mal-
kumplament tal-Ewropa bix-xwieni. Kienu jitilgħu minn hawn għal Messina u minn 
Messina mbagħad jibqgħu sejrin kullimkien. Imma l-kuntatt mal-Ewropa kienu jżommuh, 
għalihom kien importanti ħafna. Allura, bis-saħħa t’hekk, il-Port ġie espost għall-kultura 
raffinata, li gwadajnieha. Qabel ma kellniex dil-kultura raffinata. Kien hawn ftit affarijiet. 
Jekk inti tara l-Mużew tal-Katidral, hemm xi affarijiet, speċjalment pittura u hekk, vera 
interessanti, Medjevali pereżempju, imma ħafna drabi l-kwantità ta’ exposure illi kien 
hawn fi żmien il-Kavallieri kienet enormi, f’kull livell. Kienu jġibu l-‘corpi santi’ 
pereżempju, għandna Malta. Imtlejna bil-‘corpi santi’ fis-sekli sbatax u tmintax, anke fil-
parroċċi tagħna stess, il-finesse li hemm. Għandek knejjes, idħol f’ċertu parroċċi, 
speċjalment il-parroċċi ta’ ċertu kwalità, l-antiki, tara x-xogħol li għandhom, qabel ma 
kontx issib dak ix-xogħol fil-parroċċi ta’ Malta ta’ żmien il-‘cappelle’ tal-antik, taż-żmien. 
Kien hawn xi ħaġa l-Katidral ovvjament imma ma kienx hawn. Illum il-ġurnata tara l-
parroċċi huma raffinati, ħafna ħafna raffinati. Tista’ toħodhom kullimkien fid-dinja, jien 
naf, abiti sagri, minn kollox, xogħol ta’ fidda, minn kollox, xogħol ta’ rakkmu, nivvinta, you 
name it, you have it, fil-knejjes il-kbar. Dik hija r-raġuni għaliex il-Kavallieri daħħlu xi ħaġa 
li qatt ma kien hawn f’Malta. Daħħluha, l-ewwel nett, għax huma ġejjin mill-aqwa familji 
li kien hemm fl-Ewropa Kattolika dak iż-żmien, imma l-iktar importanti dawn, kienet is-
sede tagħhom. Dik hija d-distinzjoni l-kbira bejn qabel u anke wara l-Kavallieri. Hawnhekk 
kienet is-sede tal-Ordni u l-Ordni kellha ħafna flus ġejja minn kullimkien u n-nies tal-Ordni 
kienu nies ta’ ċertu importanza u allura riedu jdawru lilhom infushom f’affarijiet ta’ 
kwalità, u dawn ittrasformawha Malta, eventwalment. Prattikament irnexxielhom joħolqu 
stat li Malta qatt ma kellha. U meta telqu l-Ordni, ftit nies jirrealizzawha, meta ġew l-Inġliżi 
f’Malta, fl-elf u tmien mija, meta għamluha protettorat, kien hawn mija u tmenin avukat 
Malta, apparti nutara, apparti tobba, apparti surgeons, apparti l-farmaċisti, apparti nies 
oħrajn, qassisin, minn kollox. Allura meta toqgħod tikkunsidra, ara x’soċjetà ħallew 
warajhom dawn. Mela l-ewwel, filli għandek belt żgħira żgħira żgħira, forsi kien hawn elf 
ruħ hawn, terġa’ kienet ġa marret lura, għax anke l-Lhud kienu tkeċċew, u allura kien hawn 
ħafna nies li kienu artiġjani, tobba wkoll li kienu telqu għax il-Lhud hawn Malta kienu 
jispeċjalizzaw fil-mediċina, telqu, u allura kien hawn shortage anke ta’ tobba pereżempju 
f’Malta. Shortage ta’ artiġjani wara li telqu l-Lhud fl-elf erba’ mija tlieta u disgħin, f’Jannar 
tat-tlieta u disgħin telqu. Allura inti għandek, meta ġew il-Kavallieri ġew joqogħdu 
magħhom dawn il-ħafna nies, u allura daħħalna ċertu affarijiet li qabel, qabel ma kinux 
jeżistu. Pereżempju aħna għandna ċertu affarijiet li huma assoċjati ma’ Malta. Il-filigranu, 
pereżempju, ix-xogħol fil-fidda, pereżempju. Mhux anke l-knejjes tagħna, tara xi ġmiel ta’ 



fidda, iġġennek! Daka t-training ħaduh bis-saħħa tal-preżenza tal-Kavallieri. 
M’għamluhiex huma imma ħajru lin-nies jiġu hawn u daħħlu ċiviltà, inutli noqogħdu nduru 
mal-lewża. Ir-rakkmu, pereżempju. Infatti morna tgħallimna mill-Belġju, minn Milan, u 
dawn il-postijiet, u ħloqna r-rakkmu partikolari ta’ Malta, u tibqa’ sejjer, jiġifieri. Il-ħaġa li 
tinteressani lili hija l-ikel. Skoprejt kemm għandna ikel, ħelu ee, li daħal Malta, 
speċjalment addattajnieh għall-esiġenza tagħna fis-seklu tmintax, pereżempju. Ħafna 
minnhom minn Napli. Fejn daħħlu ċ-ċikkulata, daħħlu li huwa raffinat u sofistikat 
immens. Meta tmur Napli tirrealizza, tgħid, “Ara dik!” Ma nirrealizzawx kemm għandna. 
Anke l-użu taċ-ċikkulata. Ara Sqallija, ma tantx jużawha ċ-ċikkulata, apparti Modica, 
imma dik b’kumbinazzjoni. Imma pereżempju Napli, hemm kultura kbira taċ-ċikkulata, u 
tinduna, I mean, pereżempju, torta tal-marmurat tal-Milied. Jekk taqbad l-ingredjenti tat-
torta tal-marmurat u tikkumparahom mal-mostaccioli ta’ Napli, l-ingredjenti huma l-
istess! Inkredibbli. U ovvjament, min kien jagħmilhom dawn? Ma kinux jagħmluhom il-
Kavallieri hawn Malta, ma kinux jagħmluhom il-viċirejiet, jew ma nafx, kienu jagħmluhom 
is-sorijiet. Jiġifieri s-sorijiet, u hawn min jistudjahom lis-sorijiet, il-kunventi qed ngħid, il-
Prim Ordni, dawk li huma tal-klawsura, is-sorijiet daħħlu, għenu biex jiddaħħlu ċertu 
valuri, mod kif inħarsu lejn ċertu affarijiet. Għandhom importanza kbira s-sorijiet biex 
daħlet il-kultura. Huma undercurrent, ma jidhirx imma hemm qiegħed.  

DA: U mill-mod antropoloġiku, meta tikkumpara l-familji tal-bliet u mal-familji tal-irħula 
l-forom, fid-daqs u t-taħlit ta’ dawn il-kulturi differenti?  

CC: Tal-Belt kienu jitħalltu ħafna. Jekk inti taqbad pereżempju Bormla, il-Belt jew 
whatever, kellek, jiena għamilt evaluation qisu terz tan-nisa tal-Port, kemm mill-Belt u 
kemm mit-Tlett Ibliet, qisu terz min-nisa tal-Port kienu jiżżewġu ma’ barranin, mhux 
Maltin, meaning Griegi, Sqallin, Naplitani, Spanjoli, Franċiżi, speċjalment mis-South, 
imma anke Ungeriżi, Ġermaniżi, anke Russi. Kienu jitħalltu, ma’ kulħadd kienu jitħalltu 
dawn. Tal-irħula, speċjalment l-irħula li huma l-aktar ’il bogħod mill-Belt, Ħaż-Żabbar 
viċin il-Belt, viċin il-Birgu, allura Ħaż-Żabbar huwa naqra differenti, Ħal Qormi wkoll u 
anke Birkirkara, imma jekk inti tmur pereżempju n-Naxxar jew inkella ż-Żurrieq fejn naf, 
hemmhekk it-taħlit huwa ħafna inqas, ħafna ħafna inqas, u allura, pereżempju tagħmel 
evaluation taż-żwiġijiet tan-nies tan-Naxxar pereżempju, prattikament kollha jiżżewġu 
ma’ irġiel min-Naxxar. Jekk ma jiżżewġux, ikun hemm xi waħda tispiċċa ma’ xi wieħed 
minn Birkirkara, imma rari pereżempju. Rari! Kultant, pereżempju tan-Naxxar, kultant 
jitħalltu ma’ tal-Għargħur jew ma’ tal-Mosta, imma li tmur ma’ wieħed minn Birkirkara 
kienet xi ħaġa kbira. Mhux normali. Ara kemm hi interessanti, għax huma jibqgħu hemm 
fuq, jibqgħu fiż-żona tagħhom, u din interessanti ħafna. U tibqa’ sas-seklu tmintax. Fil-
fatt, nista’ nsemmi lill-kollega tiegħi, intom tafuh, qed nitkellem fuq Frans Ciappara, 
Professor Frans Ciappara li għamel studju fuq is-seklu tmintax, u dak joħorġu fix-xogħol 
ta’ Frans Ciappara. 

DA: L-agrikultura kienet il-mutur ekonomiku għall-parti tat-Tramuntana ta’ Malta. Iżda 
Malta kienet tiddependi fuq l-importazzjoni tal-qamħ mill-Ewropa, speċjalment minn 
Sqallija. L-ewwel nett, kif żviluppa s-settur agrikolu fil-perjodu modern bikri?  



CC: Problema tal-produzzjoni tal-ikel, speċjalment tal-qamħ, hija assoċjata mat-tkabbir 
tal-popolazzjoni. Aktar ma bdiet iżżid il-popolazzjoni, ovvjament il-qamħ, li kien jiġi 
prodott f’Malta, ma kienx biżżejjed. U l-qamħ għaliex? Għax il-qamħ huwa assoċjat mal-
ħobż. Fil-fatt għandna ħafna idjomi assoċjati mal-ħobż u jindika li kollox kien idur mal-
ħobż. Li kellna tajjeb huwa li l-ħobż, speċjalment il-qamħ, il-qamħ ma tantx iħobb il-melħ, 
allura kellek il-qamħ li kienu jkabbruh speċifikament fiż-żona bejn Ħaż-Żebbuġ u 
Birkirkara, li hija l-aktar area ta’ Malta li hija ’l bogħod mill-baħar. Dik kienet iż-żona fejn l-
aktar li kienu jkabbru l-qamħ. Issa li ġara kien li minn Ħaż-Żebbuġ sa Birkirkara 
oriġinarjament kienu postijiet relattivament żgħar, vera li kienu parroċċi, jiġifieri peress li 
ma kienx hemm biżżejjed qamħ, ovvjament kienu jġibuh minn Sqallija. Aħna peress li 
konna teknikament parti mir-Renju ta’ Sqallija, sitwazzjoni li baqgħet Malta sal-elf tmien 
mija u ħmistax, tista’ tgħid sal-Kungress ta’ Vjenna, allura kien jiġi mingħajr dazji. Il-famużi 
‘tratte’, jiġifieri, kien jiġi l-qamħ mingħajru. Però mhux il-qamħ biss kien jiġi mingħajr dazji. 
Kienu jiġu prodotti oħrajn. L-inbid pereżempju, kien jiġi ż-żejt, kien jiġi anke l-laħam minn 
Sqallija. U anke ġobon kien jiġi. Pereżempju l-ġobon, li huwa magħruf bħala Piacentinu, 
ma kienx jiġi minn Piacenza, kien jiġi minn Enna, jgħidulu Piacentinu li kienu jħobbuh 
ħafna Malta. Jiġifieri kien hawn ċertu prodotti li, bis-saħħa tal-fatt li l-Kavallieri kienu 
jibqgħu, baqgħu, għalkemm prattikament saru stat, baqgħu jikkunsidraw lil Sqallija, 
bħala parti minn Sqallija, kien jaqblilhom għax jimpurtaw kwantitajiet kbar ta’ ikel 
mingħajr ma kienu jħallsu dazji. Allura, b’dak il-mod, il-prezzijiet li kienu jiġu kkontrollati 
mill-Università, kienu jibqgħu relattivament raġonevoli. Dik kienet ir-raġuni. Pereżempju 
l-popolazzjoni setgħet tikber ħafna hawn Malta. Tajjeb illi ngħidu wkoll illi l-Kavallieri, in-
nies li kienu jaħdmu magħhom kienu jittrattawhom sew. Pereżempju salarji. Waħda mill-
affarijiet li ltqajt magħhom Ruma, fl-Arkivji tat-Tribunal tal-Gvernatur ta’ Ruma, 
interessanti ħafna, lejn l-elf sitt mija u ħmistax, marru jingaġġaw il-merċenarji biex jiġu 
Malta u kienu jiġu nies minn kullimkien, jiġifieri, anke artiġjani, jien naf skarpan, xi ħadd 
jaħdem xi ħaġa, jiġu Malta għall-avventura. Li hemm interessanti li, pereżempju, bħala 
ħlas Malta kienet tħallas, il-Kavallieri kienu jħallsu d-doppju li kienu jħallsu Venezja. 
Jiġifieri jekk Venezja kienet ittik tliet skudi Rumani, tliet skudi Rumani prattikament jiġu 
sitt skudi Maltin, bejn wieħed u ieħor, Malta kienet ittik sitt skudi Rumani, li kienu ħafna 
flus. Jiġifieri bihom inti kont tibda billi jtuk somma flus, kienu gustużi, kienu jtuk somma 
flus biex inti tixtri kappell bir-rixa. U r-rixa kienet tkun ħamra biex tiddistingwi ruħek illi inti 
ingaġġjat mal-Ordni ta’ San Ġwann, jiġifieri dik ir-rixa ma kinitx tkun ħamra għalxejn. Dik 
ir-rixa tiddistingwi li inti impjegat tal-Ordni. Kont tixtri x-xabla, kienu jtuk il-flus biex tixtri 
speċi ta’ ammont ta’ equipment, u ovvjament, imbagħad kienu jħallsuhom aħjar. Allura 
kien ikun hemm ġieli diskussjonijiet, anke fit-tvieren, u għalhekk huwa interessanti li tara 
dawn id-dokumenti, jgħidu, “Jiena ħa mmur Malta għax Malta nitħallas aħjar minn 
Venezja,” pereżempju.  

DA: U din il-politika kif kienet taffettwa lill-bidwi u l-esportazzjoni tal-prodotti u bhejjem 
Maltin għall-Ewropa? 



CC: Le, ma konniex nesportaw, pjuttost konna nimpurtaw fejn hemm l-ikel. Il-
preokkupazzjoni, li toħroġ f’ħafna mill-Arkivji tal-Ordni li hemm il-Belt fl-ittri tal-Gran 
Mastri speċjalment, u hija xi ħaġa li kont issibha Malta, imma kif jgħid Fernard Braudel, 
kont issibha l-preokkupazzjoni ta’ kull gvern li kien hawn fil-Mediterran, kemm Kristjani, 
kemm Musulmani, eċċetra. Il-preokkupazzjoni kienet li għandna biżżejjed provvista ta’ 
ikel biex ngħixu. Ma rridux ninsew li din hija ekonomija li hija bbażata fuq l-agrikultura, 
jiġifieri kollox. L-importanti huwa s-survival. Qed niftiehmu? Jiġifieri huma, l-importanti 
huma li nġibu biżżejjed ikel, imbagħad li hemm extra npoġġuh fl-imħażen. Għalhekk inti 
meta tiskopri l-Belt, hemm dawk l-imħażen, tista’ tgħid tibqa’ sejjer sal-Marsa. Għax dak 
dejjem titfa’ fl-imħażen. L-idea hi li għandek l-imħażen illi, il-Waterfront pereżempju, 
dawk huma l-aktar riċenti, il-Valletta Waterfront, dak kollu mħażen fejn kienu jżommu l-
prodotti, primarjament ikel, imma ovvjament kien ikollhom affarijiet oħrajn, ħbula tax-
xwieni u qlugħ u affarijiet oħrajn, imma primarjament, l-aktar preokkupazzjoni kbira 
kienet l-ikel, jiġifieri.  

DA: Il-piraterija liċenżjata kienet qligħ ta’ għajxien bi profitt għoli, tant illi familji Maltin 
kellhom reputazzjoni tajba ta’ dan in-negozju. X’kienet ir-relazzjoni ta’ dawn il-kursara 
mal-Ordni? X’bastimenti kienu jużaw u min kien jifforma l-ekwipaġġ?  

CC: Dik kienet ‘ventura’ kienu jgħidulha. In-nies li kienu jipparteċipaw fil-‘corso’, kif inhu 
magħruf, li hija piraterija bil-liċenzja, kienet prattikament, kien jiġi kulħadd, jiġifieri, 
għandek kavallieri stess, għandek Maltin, imma għandek ukoll ħafna barranin, 
pereżempju kienu jagħtuhom permess li jtellgħu l-bandiera tal-Ordni. Jiġifieri kienu 
jtuhom liċenzja, u allura inti qed tagħmel dak li ngħidulu s-‘sibi’ bil-bandiera, f’isem l-
Ordni. Ovvjament ġieli kienu jabbużaw. Waħda mill-abbużi li kienet iddejjaq ħafna, li 
kienet iddejjaq ħafna lis-Santa Sede, lil Ruma, kienet meta kienu jattakkaw bastimenti u 
jieħdu propjetà illi mhijiex tal-Ottomani jew tal-Lhud. Il-Lhud u l-Ottomani stajt tattakka 
u toħdilhom, anke lilhom tista’ tagħmilhom skjavi. Naf li qed nitkellem b’mod – jidħak – 
jiġifieri. Imma lill-Insara l-oħra, le ma tistax. Allura għandek l-Ortodossi, il-Maroniti tal-
Lebanon u dawn il-gruppi l-oħra t’ Insara, dawk kienu jispiċċaw jipprotestaw ma’ Ruma 
kontra dawn it-tip ta’ kursara li kienu jeħdulhom l-affarijiet u ġieli kienu jaqbdu lilhom u 
jagħmluhom skavi. Ovvjament kien ikollhom jilliberawhom u kien ikollhom jagħtuhom 
lura dak li kienu ħadulhom. Imma xi kultant dawn l-eċċessi ssib referenza għalihom, 
speċjalment fl-arkivji tal-Archivio Apostolico Vaticano. Hemmhekk hemm diversi ittri u 
ħafna drabi kien jinvolvi ruħu wkoll l-Inkwiżitur. Għaliex? Għax l-Inkwiżitur kien ukoll 
ovvjament delegat appostoliku. Għalhekk kien irid jirrappreżenta s-Santa Sede, u allura 
s-Santa Sede kienet tikteb lill-Inkwiżitur biex jintervjeni f’ċirkostanzi bħal dawn. Ġieli anke 
attakkaw nies illi kienu imparentati pereżempju ma’ xi Isqof Maronita, ma’ xi abbati ta’ xi 
abbazija importanti, u ovvjament kien ikollhom ħafna dat-tip ta’ kwistjonijiet.  

  

 

 



 

 

 

 

 


